6.  fundur Mannvirkja- og umhverfisnefndar haldinn þriðjudaginn 13. október 2009 kl. 17.00 á Bæjarskrifstofu að Sunnumörk 2. 
Fundinn sátu Guðmundur Þór Guðjónsson formaður, Viktoría Sif Kristinsdóttir, Róbert Hlöðversson og Helga Sigurðardóttir.  Elínborg María mætti ekki til fundarins.
Formaður setti fundinn og stjórnaði.  Ekki voru gerðar athugasemdir við boðun fundar.

Dagskrá fundarins.

1. Umsókn um vottun Green Globe

Umsóknarferli er farið í gang og verið er að kanna kostnað og viðmið vegna vottunar.  Starfsmaður vinnur áfram að verkefninu í samráði við nefndina.

2. Hverfaskógrækt í Hveragerði

Samþykkt að hefja undirbúning að verkefninu í samstarfi við Skógræktarfélagið í Hveragerði og íbúa Hveragerðisbæjar.  Verkefnið felst í að útbúa útivistarsvæði fyrir hvert hverfi fyrir sig þar sem íbúar og bæjarfélagið vinna saman.  Stefnt er að því að sækja um styrki í verkefnið.  Um er að ræða nýbreytni í sveitarfélögum á Íslandi og spennandi að sjá hvernig til tekst.  Stefnt er að því að hefja verkefnið í vor. 
3. Breyting á staðsetningu hundasvæðis

Svæðið við þjóðveginn hefur reynst  óhentugt vegna umferðar á þjóðvegi 1 og mjög kostnaðarsamt að koma því í gott lag. Leggur nefndin til að svæðið inn af Lækjarbrún verði nýtt sem hundasvæði og hefur heilbrigðiseftirlitið gefið leyfi til þess.  Þá verði útbúið sérstakt svæði fyrir smáhunda við hlið þess svæðis.  
4. Skipulag snjómoksturs og snjóbræðslur veturinn 2009-2010.

Starfsmaður kynnti skipulag snjómoksturs og snjóbræðslukerfi bæjarins og rekstur þeirra.

5. Breytingar á skipulagi í Fossflatargarði.

Rætt um breytingar á lystigarði sem miða að betri nýtingu garðsins.  Nefndin felur starfsmanni að leggja fram á næsta fundi teikningar og kostnaðaráætlun.
6. Fótabað á Hverasvæði. Styrkur frá EBÍ. 

Hveragerðisbær fékk styrk að upphæð 500.000 krónur frá EBÍ til gerðar fótabaðs.  Verkefnið er hluti af endurbótum og uppbyggingu svæðisins með það að  markmiði að auka aðsókn ferðamanna á Hverasvæðið.  Þá er fyrirhuguð aukin dagskrá á svæðinu og vinna mannvirkja-og umhverfisfulltrúi og menningar og frístundafulltrúi saman að verkefninu.  Hverasvæðið er eitt af fáum svæðum þar sem hægt er að sjá fjölbreytta nýtingu jarðhita á Íslandi með ræktun í gróðurhúsum, fótabaði í hveravatni, borholum, suðu á eggjum, rúgbrauðsbakstur auk goshvera, leirhvera og hveralækja.

7. Jól í bæ.

Nefndin samþykkir að Jólatré bæjarins verði reist á torgi smágarðasvæðisins.   

Komið verði á fót hátíðinni "Jól í bæ" í samstarfi við fyrirtæki og íbúa.  Piparkökuhúsasamkeppni verði haldin, verðlaun fyrir best skreytta íbúðarhúsið  og fyrirtækið í bænum.  Fundað verði með fyrirtækjum bæjarins og munu Mannvirkja-og umhverfisfulltrúi og Menningar-og frístundafulltrúi vinna áfram að verkefninu m.t.t. viðburðadagatals jóla.  Stefnt er að því að kveikja á jólaljósum 20. nóvember og á jólatré um viku seinna.  Ekki þarf aukafjárveitingu vegna verkefnisins þar sem bæjarfélagið fær gefið tré og vinna er að mestu á höndum starfsmanna bæjarfélagsins.
8. Staða Garðyrkju- og blómasýningar 2010. 

Starfsmaður upplýsti fundarmenn um stöðu mála.  Mikill áhugi er á verkefninu meðal hagsmunaaðila.

9. Minningargjöf til skógræktar.

Nefndin þakkar systrunum Kolbrúnu Gunnarsdóttur og Auði Gunnarsdóttur höfðinglega peningagjöf til kaupa á trjáplöntum sem verða gróðursettar við Varmá að þeirra ósk.  

10. Málefni vatnsveitu

Verið er að efla öryggi vatnsveitu til muna til að koma í veg fyrir að vatnslaust verði í bænum, en viðvörunarkerfið hefur brugðist tvisvar á þessu ári með tilheyrandi óþægindum.  Fyrr á þessu ári var standsett öflugt gæðaeftirlitskerfi í vatnsveitu og er þessi aðgerð liður í því verkefni.  Lekaleit í vatnsveitu stendur yfir og gengur vel.

11. Málefni fráveitu.

Nú stendur yfir undirbúningur á myndun frárennslislagna bæjarins vegna tjóns af völdum jarðskjálftanna 2008.  Rekstur skólphreinsistöðvar gengur vel og er talsvert sótt í kynningar á þeirri starfssemi.

Erindi til kynningar:

1. Sorpsíló ehf.

2. Ársfundur UST og náttúruverndarnefnda sveitarfélaga árið 2009

3. Verkfundargerð áhaldahúss.

